
PUBLIC SERVICE

Árni Gregersen

Kringvarp Føroya skal fylgja 
ásetingunum í kringvarps­
lógini, har tað stendur, at 
stonurin millum annað skal 
leggja dent á eitt sakligt og 
óheft upplýsingarvirksemi 
og fjøltáttað programtilboð.

Í paragraf 10 stendur:
Kringvarp Føroya hev­

ur skyldu til at útvarpa 
sendingar, ið fevna um 
tíðindi, upplýsing, mentan 
og undirhald. Kringvarp 
Føroya skal í programm­
virkseminum leggja dent á 
upplýsingar- og talufrælsi, 
sakliga og óhefta upplýsing 
og eitt fjøltáttað tilboð, sum 
varðveitir og fjálgar um mál, 
mentan, átrúnað og siðalæru 
føroyinga.

 Stk. 2. Kringvarp Føroya 
eigur at leggja dent á at hava 
gott føroyskt mál í sínum 

sendingum. Kringvarp Før­
oya hevur skyldu at tryggja 
starvsfólkunum holla máls­
liga ráðgeving.

 Stk. 3. Kringvarp Føroya 
skal ansa eftir, at sendingar 
ikki kunnu skaða likamligu, 
sálarligu og siðalagsligu 
menningina hjá børnum og 
ungum undir lógaldri, eitt nú 
við ónærisligum ella ógrund­
aðum harðligum innihaldi.

Stk. 4. Sendingarnar skulu 
ikki á nakran hátt elva til 
mannminkan, harðskap ella 
hatur orsakað av húðaliti, 
kyni, átrúnaði ella tjóðskapi. 

Stk. 5. Landsstýrismað­
urin kann áseta reglur um, 
at í sendivirkseminum skal 
serligt fyrilit vísast børnum 
og ungum. 

Stk. 6. Virksemið hjá 
Kringvarpi Føroya kann eis­
ini fevna um at endurvarpa 
útlendskar public service-

sjónvarpsrásir.
Tað er stjórin, sum hevur 

ábyrgdina av dagliga prog­
ramvirkseminum, meðan 
tað er kringvarpsstýrið sum 
hevur ábyrgdina av at yvir­
skipaðu meginreglurnar fyri 
programpolitikkinum  verða 
hildnar.

Við øðrum orðum hevur 
stýrið publiv-service eftir við 
Kringvarpinum.

Endamálið
Endamálið við public ser­
vice-sáttmálanum er at lýsa, 
hvørjar uppgávur Kringvarp 
Føroya skal loysa og at lýsa 
teir karmar, sum public ser­
vice-virksemið skal virka í. 

Tað er av størsta týd­
ningi, at stovnurin megnar 
at røkja tær uppgávur, ið 
eru tilskilaðar í sáttmál­
anum, og hevur fyrilit fyri 
fólkaræðisligum, samfelags­

ligum og mentanarligum 
viðurskiftum, sum viðkoma 
øllum føroyingum.

Sum ovasta leiðsla fyri 
Kringvarpi Føroya hevur 
stýrið ábyrgdina av at hava 
eftirlit við, at skráin verður 
løgd til rættis sambært enda­
málunum, sum eru orðað í 
kringvarpslógini og public 
service-sáttmálanum.

Kringvarp Føroya skal í 
størstan mun tryggja, at til­
farið:

er dygdargott
er óheft av seráhugamál­

um
er fjølbroytt og margfalt
er viðkomandi, álítandi og 

sakligt, tá talan er um tíðindi 
og upplýsing annars

veitir borgaranum at­
gongd til týðandi upplýs­
ingar og orðaskifti um av­
gerandi samfelagsviðurskifti

vendir sær til nógvar av­

markaðar áhugabólkar og 
til ein størri skara

gevur borgaranum gott 
innlit 

er tøkt hjá øllum borgar­
um í sjónvarpi, útvarpi og 
alneti.

Fyri at røkka øllum mál­
um í sáttmálanum skal 
Kringvarp Føroya útbyggja 
hagtalsgrundarlagið, sum 
kann brúkast í eftirmeting­
ini av virkseminum. Eisini 
skulu brúkaratøl, nøgdsemis­
kanningar og góðskumeting 
vera partur av árligu frá­
greiðingini.

Stjórin í Kringvarpi Før­
oya skal á hvørjum ári fyri 1. 
apríl skriva eina frágreiðing, 
ið vísir í hvønn mun public 
service-skyldurnar, ásettar í 
hesum sáttmála, eru hildnar 
undanfarna árið. 

Frágreiðingin skal í høv­

uðsheitum fylgja uppset­
ingini í hesum sáttmála. Eru 
ásetingarnar ikki hildnar, 
skal stjórin gjølla greiða frá 
orsøkini og t.d. vísa á, hvussu 
ætlanin er at halda public 
service-skyldurnar restina 
av sáttmálaskeiðnum.

Uppskotið til nýggjan 
sáttmála er gjørt, men Løg­
tingið fer 8.desember at 
hava aðalorðaskifti um 
sáttmálan. Tá kunnu sjálv­
andi broytingar henda, men 
mentamálaráðið sigur, at 
sáttmálin líkist tí fyrsta, men 
at ætlanin nú er at brúka 
sáttmálan fult út komandi 
trý árini.

Sagt verður, at eftirmet­
ingarnar mugu gerast yvir 
øll trý árini og ikki fyri hvørt 
ár sær.

KRINGVARPIÐ HEVUR SKYLDUR 
EFTIR KRINGVARPSLÓGINI
Men umframt at fylgja lógini, so ger Kringvarpið nú aftur nýggjan 
sáttmála við mentamálaráðið um hvat stovnurin skal gera

Beinleiðis útreiðslur

Deild kr. kr.

5.2.1 Aktuelt/GMF 11.012.460             
5.2.1.1 Heimasíðan 1.023.744               
5.2.2 Mentan:
5.2.2 - Mentan 6.512.463         
5.2.3 - Átrúnaður 682.251            
5.2.4 - Ítróttur 1.071.369         
5.2.5 - Børn og Ung 2.943.309         
5.2.6 - Tónleikur 469.506            11.678.898

Tøkni framl. 9.509.044

Beinleiðis útreiðslur 33.224.146             

Óbeinleiðis útreiðslur 27.014.119             

Samanlagt KvF 60.238.265             

Kringvarp Føroya skal liva upp til skyldurnar í kringvarpslógini og samstundfis til avtalurnar í public-service sáttmálanum


